
IMANA IRADUSABA KWIHANGANIRANA TUKABABARIRANA 
Imana muri message iheruka, yaradusabye ngo ntiduheranwe n’agahinda kubera ibibazo n’ibigeragezo turimo cyangwa tunyuramo ibyaribyo byose. Hari ibigeragezo biza nta muntu mugenzi wacu ubizanye, nko kurwara, nta burozi wariye, gupfusha ntawakwiciye, ukaba impfubyi cyangwa umupfakazi, nta mpamvu yaguturutseho cyangwa yaturutse ku bandi bantu.  Ariko hari n’ibindi bizanwa n’abo mubana, incuti zawe, abo mukorana n’abandi. Icyo ugomba kumenya, ni uko Ibyo byose, ubivanwamo no kwizera Imana yo nyene, ukaba ariyo uhanga amaso yo yonyene, nta muntu uyibangikanije nayo. Ukamenya ko Imana, ariyo itera amapfa, igatanga  n’aho  abantu bahahira.  Ukemera ko Imana yemeye ko ibyo bintu bikugeraho ko hari Impamvu kandi nziza ko atari ukukwanga ko ahubwo ari kubera urukundo agukunda, kuko hari ibyiza bindi agomba kukugezaho   wewe  utazi. Akenshi, iba ishaka kukwiyegereza cyane, cyangwa kugerageza ukwizera kwawe kugirango akuzamure. Iyo uri umunyabwenge, ukirinda guhahamuka, guhagarika umutima  no kwitotomba, ahubwo ukegera Imana ugasenga cyane, ukihangana, Imana irishima, ikagutabara vuba na bwango, kandi igakomeza uburinzi kuri wewe cyane. Kuko muri byose, nta kintu kinezeza Satani nko kwumva dutuka Imana, tuyitotombera ko itatuzi , itatwitayeho, itanadukunda. Umunsi umwe Imana yarambwiye ngo “uko bizaba bimeze kwose, ntuzigere utuka Imana yawe “. Amen 
Icyo gihe, nari ngwaje umwana cyane, kandi ari mu mahanga kugeza aho bamunyoherereje ino. Noneho mu gitondo nza kuja kuri Radiyo, Umwana araremba cyane byo gupfa. Nagiye muri douche, ndibaza, ese mpebe kuja kuri Radiyo, nje mu bibazo by’Umwana, cyangwa ngende kuri Radiyo ibindi bize kuba mu nyuma. Narahagaze, ndajunjarara,  nijijanya umutima cyane. Ariko icyo nakubwira cyo cyo, nugera mu kibazo, jya wibuka ijambo wavuganye n’Imana ribe ariryo ugenderamo rizagufasha gutoranya icyo ukora. Narahagaze nibuka Ijambo Imana yari imaze iminsi imbwiye ngo ‘’Satani arashaka kugucecekesha, ntuzasubire kumvugira ‘’, ndavuga nti iyi koko ni imigambi ya Satani yo kuncecekesha. Nongera nibuka ko jyewe ubwanjye nabwiye Imana ko  “nzayikorera mu bibi no mu byiza”. Ndavuga nti ubu ngeze  mu bibi. Kuko aribyo narahiriye Imana yanjye, nabwiye Imana nti ndagiye nawe unkirize Umwana. Ndongera ndayibwira nti : None ntiwavuze ko Nituja mu byawe ko nawe  uzaja mu byacu ?.  Ibyaribyo byose, nta nicyo nabasha gukora ku mwana wanjye Imana itabishaka. Nacyiye ngenda kuvugira kuri Radiyo. Imana nayo uko nayisabye , ni ko yabikoze, yasigaye akiza umwana wanjye nta na muganga namujanyeho, nasanze yakize. Navuyeyo ngeze mu rugo Imana irambwira ngo : “Wanshimishije Mwana wanjye, ngo none hari ibindi bigeragezo byinshi ngusimbukishije ‘’ . Mu by’ukuri, ibigeragezo, ni twe tubikomeza, tukanabyitinzamo kubera kutizera , ahubwo bigateba bikaduhitana aribyo nk’uko byagendekeye Abanyistraeli. Ubundi ko tuzi ko byose bituruka ku Mana, tuba duteshwa umutwe n’iki nyimba tuzi ko Imana iri ku ruhande rwacu, kandi ko ishoboye byose, kandi ko ariwe Papa wacu udukunda.
Hari n’ibindi bigeragezo bituruka ku mibanire mibi iba hagati y’abantu, ku bw’umvikane buke, ku rukundo ruke ruba hagati yacu. Ibyo bigeragezo ni byo byeze, kandi  muri ino minsi y’imperuka Satani ari kubikoresha cyane kugirango abantu bave mu bwiza bw’Imana. Iyo umuntu yakoshereje undi, iyo asabye imbabazi, Imana iramubabarira, kandi biroroshe. Ariko iyo wakosherejwe, wumva kurekurira udasabye kurenganurwa bigoye cyane.  Ariko Imana idusaba imbabazi zitagira condition, zitagira ikiguzi na kimwe, nk’uko yatwoherereje Umwana we akadupfira kugirango tubabarirwe ku buntu. 

Ijambo ry’Imana riri muri Yakobo mu gice cyaho cya 2; 12 riratubwira riti : ‘’Muvuge, kandi mukore nk’abaja gucibwa urubanza n’amategeko atera umudendezo, kuko utagira imbabazi atazababarirwa, mu rubanza, nyamara, imbabazi ziruta urubanza “. Amen   
 Dufatiye ku byatubayeho muri runo Rwanda, biroroshe ko uwakoze genocide ko yemera ibyo yakoze agasaba imbabazi Imana n’abo yahemukiye akababarirwa. Ariko, biragoye cyane ko uwiciwe arandura mu mutima we agahinda no gusharira yatewe no kubura abe mu buryo twese tuzi, akao yatewe n’ibyo yanyuzemo we ubwe, n’ingaruka z’imibereho mibi abamo buri munsi, biturutse kuri genocide. Biragoye, ariko tugomba kubigeraho kugirango dukize ubugingo bwacu, kuko ni ho Satani yategeye abarescapés ngo bataja mw’ijuru. Aricara akatwumvisha ko nta mpamvu n’imwe abatwiciye bari bafite yo kutwica, ko nta n’ubwo bishoboka ko babarirwa, ko n’Imana yabavumye itazababarira. Ikongera ikatuzirikira mu kazitiro ko kwibaza ku Mana cyane, nyimba koko Imana  nayo itari yaradutaye. Noneho, tukaja mu byo kwitotomba no kwumva ko Imana itadukunda yo yemeye ko  amahano ameze atyo atugwirira.  Ariko, twari dukwiye gukubita agatima mpembera, tukemera ko Umwami Yesu atubera icyitegererezo. Umwami Yesu yishwe n’Abayuda nka we. Yishwe n’abavandimwe be, incuti ze, abaturanyibe, ubwoko bwe. Yishwe n’abo yari yaragaburiye, abo yari yarakijije ubumuga, abo yari yarakijije imibembe, abo yari yarakirije abana……..abo  yari yaragaburiye, abo nibo bamubambye, bamwica urupfu rw‘ agashinyaguro, bamwica bamucurira bamutuka. Ariko, ntiyigeze yanduranya, mu gupfa kwe, yavuze amagambo abiri gusa  ni yo yabwiye Se, ariwe Imana  Data :                                                 

1)            Data, ubababarire kuko batazi icyo bakora. (Luka 23; 34)                                             2)     Data, mu maboko yawe ni ho nshize ubugingo bwanjye ( Luka 23; 46 ). 
Mu mibabaro yacu, natwe ayo magambo abiri ni yo yarakwiye kutubera intwaro . Tuyabwiye Imana tuyakuye ku mutima nta buryo Imana itadutabara. Itegereje ko tuyisanga tukayiyegurira,  kandi, tukayegurira byose. Hano, nagomba ko twumva ko tugomba kwegurira Umwami wacu byose, kugirango abashe kudutabara no kudukoresha. Tugomba kumwegurira imibiri yacu,  tukamwegurira imitima yacu, tukamwegurira ubwenge bwacu n’ibitekerezo byacu, tukamwegurira n’ibyo dutunze . Iyo umweguriye igice, ikindi ukakimukinga, uba wiyahuye, ntabasha kugutabara, uba witeje Satani. Icyo gice uteguriye Iman gifatwa na Satani, kuko we ari umujura atagisha inama, aragifata, akagikoresha, akakikurimbuza. Ni cyo gituma usanga abantu benshi bitwa ngo barakijijwe, ariko bagashishikara kuba imbata za Satani. Ni uko bananiwe kwirundurira bo n’ibyabo n’ababo mu Mana. Bagashishikara kuvangatiranya. Iyo Umwami Yesu  utamuvanguye ngo aboneke wenyene mu buzima bwawe, arakwihorera.  N’Umwami Yesu yaraduhamagaye ngo tumusange mu mibabaro yacu muri aya magambo : “Mwese abarushe n’abaremerewe, nimuze munsange ndabaruhura. Mwemere kuba abagaragu banjye, munyigireho kuko ndi umurwaneza kandi noroheje mu mutima, namwe muzabona uburuhukiro mu mitima yanyu”. Amen ( Matayo 11; 28-29) 

 Kandi, ikindi twamenya n’uko Imana yama iri mu ruhande rw’abarengana ngo ibarenganure.  Nurenganywa, witerere hejuru unezerwe, kuko niwihangana kugeza ku mperuka, uzagororerwa. N’Umwami Yesu yarivugiye ati : ‘’hahirwa abashavuye ( abarenganywa )’’. (Matayo 5;4 ) Mu bihe byose, uje wemera ugirirwe nabi urengana, hakurenganya abandi , ha kugirira nabi abandi. 
Muri ino minsi y’Imperuka, ni byo bigeragezo bikajije umurego byo kwicana mu bugingo kubera akarengane,  inzangano, amashari,  uburyarya , inzigo  n’amacakubiri. Satani ari gukoresha abantu cyane kugirango barimburane mu bugingo byihuse, kuko azi neza ko imitima ikomeretse, itagira amahoro, urukundo n’umunezero ko  itaja mw’I juru. Imana yarabitubwiye mu byanditswe kugirango bitazadutungura, ahubwo, kugirango twame tubizi, dufate ingamba zo kwirinda  tudakomeretsa abandi ngo tubabere umurimbuzi, kandi ngo  turinde imitima yacu idakomeretswa n’abaduhagurukiye ngo turimbuke. 
Mw’ibaruwa ryanditswe na Yuda, ku murongo wa 18 – 20 , Ijambo ry’Imana riratubwira riti : “Mu gihe cy’Imperuka, hazabaho abakobanyi, bagenda bakurikiza kwipfuza kwabo kunyuranye n’iby’Imana. Abo, ni bo bazana kwirema ibice, ni abantu buntu, ntibafite Umwuka. Ariko mwebweho, mwiyubake ku byo kwizera byera cyane, musengere mu Mwuka wera, mwikomereze mu rukundo rw’Imana , mutegereze imbabazi z’Umwami wacu Yesu-Kristo risohoza ku bugingo buhoraho ‘’. Amen  
Ibyo turi kunyuramo byo gucibwamo ibice, byari byarahanuwe, ko hazabaho abazazana umwiryane mu bantu bashaka kugera ku nyungu zabo. Twari dukwiriye kubima amatwi no kubirinda. Ariko noneho ko tutabibashije, twebwe nk’abanyarwanda, ntabwo twari dukwiye gukomeza gucukura ikinogo kidutandukanya, twari dukwiye kwihanganirana kuko tuzi ko Umwanzi wacu ari umwe ari Satani, tukamenya ko ariyo ntwaro yahagurukanye yo kurimbura abantu . Twitonde tutagwa mu mutego we. (Muri message y’ubushize Imana yaravuze ngo, umurimbuzi arazamutse kurimbura ubugingo bw’abantu) . Tugomba no kumenya ko natwe ubwacu turi abantu ko natwe tutari aberanda, ko dukora ibyaha, ko natwe hari igihe tubabaza abandi. Nta n’umwe muri ino si yarakwiye kwifata nk’igitangaza ngo yumve ko we ari umwere, ahubwo, yarakwiye  gusuzuma buri gihe hari icyo apfuye n’umuntu nyimba nta ruhare rwe rurimo, nyimba atariwe musemburo w’intonganya, n’amakimbirane, agasaba imbabazi hakiri kare. Yarakwiye no kwibaza nyimba we nta muntu yigeze agirira nabi mu buzima bwe, ngo nawe abe akeneye kubabarirwa. Ntabwo lero dufite uburenganzira bwo gucaniranira imanza, kuko twese tubana mu buryo bwo gukomeretsanya. N’Imana muri message yaduhaye, yadusabye kubabarirana, kuko twese, ibibi twarabikoze. Umugani w’ikinyarwanda ni wo uvuga ngo : ‘’Ntazibana zidakubitana amahembe ‘’. Tugomba kubaho mu buzima bwo kwama dusabana imbabazi, twongera tubabarirana, kuko duhora tubabazanya. Ni byo Imana itubwira ko tugomba kwihanganirana. Kuko umuntu utababarira, nta rukundo aba afite muri we. Ijambo ry’Imana muri 1Bakorinto 13 ;4 -7 riratubwira riti : ‘’ Urukundo rurihangana rukagira neza, urukundo ntirugira ishyari, urukundo ntirwirarira, ntirwihimbaza, ntirukora ibiteye isoni, ntirushaka ibyarwo, ntiruhutiraho, ntirutekereza ikibi ku bantu, ntirwishimira gukiranirwa kw’abandi, ahubwo, rwishimira ukuri, rubabarira byose rwizera byose, rwiringira byose, rwihanganira byose ‘’. Amen  Kandi, « Urwango rubyutsa inzangano, urukundo rutwikira ibicumuro byose » Imigani 10,12 . Iyo ufite urukundo, ubabarira byose, ukarekurira byose, ukihanganira byose. Uwo ukunda, nta narimwe umuciraho iteka, ugerageza kwumva impamvu y’ibibi yoba yakoze.
Nkunda kuvuga ntanga ubuhamya kuko hari igihe usanga hari abari kunyura mu byo wanyuzemo bikabafasha kubisohokamo. Igihe kimwe, nahagurukiwe n’abantu twari dusanzwe jye nzi ko ari incuti zanjye. Nari naranabafashije mu bibazo binyuranye barimo. Noneho birambabaza cyane, byarandijije iminsi myinshi, nkama njya imbere y’Imana nkarira, hari igihe nahora mubwira ngo Mana, kuki wampuje n’abantu bameze gutyo ?. Maze nkumva ko ndengana cyane jye ndi umwere, kuko numva atarijye washoje intambara,kandi nta kibi numva jye nabakoreye.  Numva nta wundi muti ari ukuvavanura nabo. ‘’Ariko Imana igakomeza imbwira ngo ugomba gushishikara kubakunda ‘’. Nkumva ibyo bidashoboka. Maze igihe kimwe ndi kurira, Imana irambwira ngo ‘’ Intwari yirata itabarutse ivuye ku rugamba yanesheje, ngo ariko wewe uracyari  ku rugamba, ngo none urirata mu biki ?‘’. Iryo jambo numvise rimpanuye ahantu rinkubita hasi, isoni ziranyica , numva ko nanjye harabo nakoshereje kandi hari n’abandi nzakoshereza, ko nanjye mpora nkenera kubabarirwa. Iryo jambo, ntabwo ryatumye agahinda kamvamo, nakomeje kurira  kugeza aho  Imana yambwiye kandi ngo : ‘’ ‘’Wewe, nguhaniye abo watutse, abo waciriyeho amate, abo wakubise, abo warenganije, nakwica. Ngo kandi nta n’imbabazi wigeze ubasaba ‘’. Noneho, ni ho najye mbona imbere yanjye nka film y’uburyo nitwara imbere y’uko nkizwa, uburyo nakubita abakozi, uburyo nabasuzuguraga, uburyo aho najya hose navugana amahane menshi n’uburakari. Noneho, numva pe, Imana insubije mu kibanza cyanje. Ni ho numvise koko ko naho nakijijwe, nkiri umuntu nk’abandi. Amarira arahindura intego, sinasubiye kubabazwa n’ibya ba bandi, numvise muri njyewe nciye mbababarira, kuko numvise ko nakoreye abandi, ibiruta ibyo babandi bankoreye.  Ahubwo ntangira kugira isoni z’ibyo nanjye nari naragiriye abandi. Ntangira gusaba imbabazi Imana, nigira n’Inama yo gusabira imbabazi babandi kuri Radiyo, kuko bari benshi, kandi nta kuntu nari gusubira kubabona. Barimo abakozi bari baranyubakiye inzu, abankoreye mu rugo, abankorera muri ferme, n’abo twahura mu buryo bunyuranye.  Icyo gihe, niho numviye neza igituma na none Imana yari imaze iminsi imbwira ngo ngiye  ‘’kukwigisha umuntu icyaricyo ‘’.  Numvise koko ko umuntu adashobora gushikira ubwiza bw’Imana ko ahora akora amakosa. Umuntu ni umuntu, umuntu arahinduka, umuntu araharara agaharurukwa, umuntu arazinukwa, umuntu aracyoka, agacyogora. Kandi, umuntu azapfa ari umuntu, kubera kamere y’icyaha tuvukana. Imana ni yo yonyene Yera kandi idahinduka. Ni cyo gituma Imana itubuza kwiringira mu mwana w’umuntu, ikadusaba kwiringira muri we gusa, kuko Imana ni yo yonyene idahemuka. Ni nayo idusubizamo imbaraga buri gihe. Kandi umuntu, ntitugomba kumufata nk’umumalayika n’iyo yaba yarakijijwe, tugomba kwumva ko nyimba aduhemukiye ko ari ibisanzwe. Ko nta nka icitse amabere. Ahubwo, tukababazwa n’ubugingo bwe, tukamugaruza ubugwaneza, tukamubabarira, tukamusengera, tukamusabira imbabazi n’imigisha y’Imana.
 Mw’ibaruwa rya 1 Petero 4 ;12 aratubwira ati : « Bakundwa, mwe gutangazwa n’ikome ryo kubagerageza riri hagati yanyu ngo mumere nk’abagushije ishano, ahubwo munezerwe n’uko mufatanije imibabaro ya Kristo, kugirango muzanezerwe mwishime bihebuje ubwo ubwiza bwe buzahishurwa » Amen  
Tugomba lero kwumva ko ikome riri hagati yacu ko ari irisanzwe, ko ariryo kugerageza ukwihangana kwacu, no kugukomeza. Imbere y’ikigeragezo icyaricyo cyose, imbere y’abakugwanya bose n’abashaka kugukomeretsa bose, iga kuvuga uti : ‘’ Ntacyo bitwaye’’ ( Joyce Mayer ). Iryo jambo rizakurinda uburakari, gusharira, n’inzigo y’inzika.
Twebwe abakijijwe, igikuru ni uko tugerageza kwirinda,  ducitswe, tukihutira guca bugufi tugasaba imbabazi abo twahemukiye n’Imana yacu. Kandi iyo ubana n’Imana by’ukuri, igenda yitaho uguhinduka kwawe, ikagenda ikwereka uko uteye, ikagenda igukosora, ikwigisha uburyo wabisohokamo, ikakunyuza mu bigeragezo runaka, kugirango akuvure ubusendwa ufite, kenshi utarunazi, kugirango akugeze ku rugero rukwiriye. 
Ngarutse kuri bwa buhamya bwanjye, Imana irangije impa rya jambo riri mu ri Luka 6, ngo mukunde, n’abanzi banyu. Nararisomye rimbera rishya, cyane cyane  ku murongo wa 35, aho ritubwira ngo : ‘’Ahubwo mukunde n’abanzi banyu, mugurize abantu mudatekereza ko bazabishura, Ni bwo ingororano zanyu zizaba nyinshi, namwe muzaba abana b’Isumbabyose, kuko igirira neza ababi n’indashima. Mugirirane imbabazi, nk’uko So wo mw’ijuru nawe azigira ‘’.  Amen   
 Kugeza ubwo, sinari nzi ko ntashobora gukunda abanzi banjye, kandi nta n’agaciro nabiha cyane mu buzima bwanjye, nta n’ubwo jye nanabitekerezaho. Ariko noneho, Imana igira ubwenge butangaje. Kugirango ikwigishe gukunda by’ukuri, ikuzanira ibidakunditse, ikaba aribyo igutereka imbere. Maze  bikakubera imfashanyigisho.  Bikakubera n’urukingo rwo kutazasubira kugwa muri wa mutego. Bigusigira ububasha n’ubushobozi  bwo kurinda umutima wawe gukomereka, no gusharira. Nanjye, nashimiye Imana kubona babandi barabayeho bakanyigisha gukunda n’abanzi banjye.  
Ijambo ry’Imana riri mu Baheburayo, mu gice cyaho cya 12 ;14-15,  riratubwira ngo : ‘’Mugire umwete wo kubana n’abantu bose amahoro n’uwo kwezwa, kuko utejejwe atazareba Umwami Imana. Mwirinde hatagira umuntu ugwa akava mu buntu bw’Imana, kandi hatagira umuzi wo gusharira umera ukabahagarika imitima abenshi bagahumana ‘’.  Amen  .                                                                                      Twirinde lero tudahumanywa n’abaturenganya ngo tuve mu bwiza bw’Imana. Twanyurana n’ijuru, kandi  atari twe biturutseho.                                                                                 
Ni ho numvise ko kugirango tuzabane n’ Imana idusaba urukundo rurenze urukundo dusanzwe tuzi. Kuko umuntu mu miterere ye, akunda abamukunda, abamwanga akabanga cyangwa agakora nk’aho ntabahari, akabirengagiza. Ariko imana yoyo, igusaba kubakunda, ukabagirira neza, ukabatabara bari mu makuba, ukabasengera.  Tugomba kugira lero urukundo nka rumwe rwari muri Yesu-Kristo. Ijambo ry’Imana riratubwira riti : Mukundane urukundo rwinshi, kuko urukundo rutwikira ibyaha byinshi. Amen ( 1 Petero 4 ;8).
Ikindi kigomba gutuma twihanganirana, ni uko twamenya ko ijambo Imana yavuze ko  ‘’umuntu wese asarura ibyo yabibye ‘’ ko ari ukuri, kandi ko ukora icyiza ukagisanga imbere, n’ikibi ukaba ariho ugisanga.  Kandi, tumenye ko isarura ritangirira mw’isi. Ni cyo gituma igihe umuntu akugiriye nabi, nawe wakwisuzuma, ukareba nyimba nta muntu wababaje, utiyunze nawe. Kuko byanze bikunze n’aho atariwe uzagusubiriza mu ndumane, amaherezo uzabigirirwa n’abandi. Uzarebe, iyo umuntu yakuze atubaha ababyeyi, niyo abana ntabyo babonye ko atabubahaga, nawe abana be ntibazamwubaha, bazamusuzugura. Nanjye, uko nagiriye abandi ni ko najye nagiriwe. Natebye numva ko nari nkwiye gufatwa gutyo kugirango nikosore burundu, ntazasubira  gufata abantu uko nishakiye, ko ngomba kububaha kugirango nanjye nubahwe. Imana idusaba kubaho tugirira abandi ibyo twipfuza ko bazatugirira, kandi, ingero tugereramo abandi, ni yo natwe tuzagererwamo hano mw’isi n’inyuma y’ubu buzima.  

 Ni cyo gituma nyimba twarakijijwe, tukaba turi abana b’Imana, Imana ntabwo yumva uburyo tutihanganirana  ngo duhane imbabazi, kandi tuzi imiterere ya twebwe abantu, n’ icyo ijambo ry’Imana ridusaba  mu mibanire yacu. 
Tugomba no kwihanganira abatarakizwa ntitubacireho iteka, umunsi wabo nyimba utaragera, twoye kubahutaza tubasesereza. Ngo udahebye inzoga urarimbutse, utavuye muri biriya karakubanye. N’ibindi nk’ibyo. Kandi, tugomba kwirinda kwifata nk’abageze mw’ijuru. Tugomba kwumva ko tukiri mw’isi. Umunsi  umwe Imana yaratubwiye turiho dusenga ngo muri abakandidats b’ijuru. Ntabwo yatubwiye ngo mwamaze kuba ab’ijuru. Yaranatubwiye ngo rien n’est acquis. Nukuvuga ko tutakwirara ngo twumve ko twageze iyo tuja. Ijuru tugomba kuriharanira tudacogora kugeza ku munota wa nyuma w’ubuzima bwacu. Ni cyo gituma abatarakizwa tugomba kubagaruza gukiranuka kwacu no kubigisha ku  Gakiza, no ku mumaro w’ako, kugirango nabo bahinduke. Umwami Yesu, akwiye kutubera icyitegererezo. Bamuzaniye umugore yafashwe asambana ngo abarekure bamwicishe amabuye, nawe ati utaracumura namutere ibuye. Habuze n’umwe yabitinyuka kuko bose basanze baracumuye, Yesu arangije aramubabarira aramubwira ati:Genda, ntuzongere gukora icyaha.  (Jean 8 ;1-11 )  Umwami Yesu yaje gushaka icyazimiye . Natwe, nyimba twarakijijwe, tukamenya n’inshingano zacu, ntabwo dukwiye kwisobanura mu bandi no kwigizayo abo tutarasangira urugendo, dukwiye ahubwo kubegera kugirango tubamenyeshe ukuri twamenye, na bo babashe gukurikira Umwami Yesu abamurikire. Tureke lero kwifata nk’abafarisayo, bahora biyerekana mu bantu bose ko ari intungane, ko  bubahiriza amategeko y’Imana, ko barusha abandi gukiranuka, kandi muri bo bari abanyamashari n’indyadya. Kuko nidushishikara kwitwara dutyo, tuzamera nka babatumirwa batumiwe mu bukwe bakanga kujyayo, bugatahwa, n’abahita.   ( Matayo 22 ; 1-14 ). Ngo Imana igiye gusohora mu Matorero abiyita Abayuda ataribo, abirigwa bishushanya, ngo agiye gusuka Agakiza mu  banyabyaha, abasambanyi, abajura, abasinzi n’abandi nk’abo,  ariko bagira ingeso nziza yo gukundana. Ngo abambere bagiye kuba abanyuma. N’abanyuma bagiye kuba abambere. Amen   
Lero, rino jambo ritufashe gufata ingamba nsha yo kwihanganirana hagati yacu nk’abakizwa, no kwihanganira abatarakizwa, tubasengera, tubagaruza ubugwaneza, kugirango natwe tuzihanganirwe n’Imana yacu izadutabare mu bihe by’amakuba bigiye kuza nk’uko ijambo ry’Imana ribitubwira riti: ‘’ Kuko witondeye ijambo ryo kwihangana, nanjye, nzakurinda igihe cyo kugerageza kigiye kuza mu bihugu byose  kugerageza abari mw’isi ‘’. Amen ( Ibyahishuwe 3 ;10
MWIHANGANIRANIRE KANDI MUBABARIRANE 
IMANA YACU  IRATUBWIYE ITI : 
Ndarambiwe no kutihanganirana kuri mu bana banjye. Kuko kutihanganirana   bivuga  ukutagiranira urukundo. Kuko ibintu bibi (ibyaha, ibyankwa n’amaso yanjye  )mwese mwarabikoze. None se kubera iki mwababariwe , mwibaza ko aruko muruta abandi ?. Mube maso  ( attention ) kuko abanyubama  bazaba abambere. Imbere yanjye, ndi kubona abitwa abanyabyaha bafite urukundo kurusha abiyita abakizwa. Kuko ntushobora kwitwa umukizwa utahindutse kandi utuzuye urukundo. Bamwe bazavuga ko nkomeza gusubiramo ibyo navuze, ariko n’uko ijambo ryanjye mutarishira mu ngiro. Ndi Imana y’urukundo, ku w’ucumuye, ntegereza ko yihana ngo mubabarire ata bihano ngeretseho. Nayo uwibwira ngo arakijijwe, agashishikara kubesha,  kuvuma, kwararaza no gucira imanza abandi atihana ngo ahinduke, n’akazi ke kuko uburakari bwanjye kuri we ni bwinshi cyane. Ni cyo gituma mwese mwari mukwiriye kwihana no kubabarira, mukanasaba kwuzura urukundo rwanjye, kugirango mube ba Samuragwa babereye Ubwami bwanjye. 
N’ayo amasengesho yanyu, ntagahore arayo kwisengera no gusengera imiryango yanyu gusa kuko isi ni nini, kandi isi yose ikeneye amasengesho yanyu. Mugume muri njye, nzahindura ubuzima bwanyu, kuko muri njye, ni mo  haba amahoro n’amahirwe asesuye, atagira inkomanzi. Mukundane kuko mbakunda ku bw’ubuntu bwanjye, kandi ntabaciraho iteka. Muri kure mwese yo kuba abere, none ntimugaciranireho iteka, mwihanganire intege nke z’abandi, ahubwo mubasengere kugirango mbakize. Kubera ayo masengesho uzaba usengera abandi, mu gihe uzaba ugeze mu bihe bikomeye, nzayakwibukiraho, nibuke urukundo ukunda abandi; kuko ndi Imana yibuka byose. Nibuka ibitekerezo byawe byose , n’ibyo wibaza ko ari bitoyi, nibuka amagambo  yose uvuga, amasengesho yose ukora, n’ibyo ukora byose , kugirango imbere y’intebe y’imanza yanjye ntihazagire n’umwe ugira icyo yireguza, kuko byose bizaba biri imbere y’amaso yanyu. Lero, mwinengesere, mukiranuke ku gato no  ku  kanini umunsi wose, kandi,  mwame muzi neza ko mu byo mukora,  mubyo muvuga , no  mu byo mutekereza ko muhuza n’ubushake bwanjye.  Mube aberanda n’abera kugirango imitima yanyu imbere ubuturo.   
Ndashaka y’uko abantu banjye bahinduka rwose bahinduwe nanjye, maze bakabona uko bahindura abandi.   Amen                                         
Imigani 10;12 ,  1 Petero 4 ,  Yohana  4; 5-42,  Matayo 24,25 na 26 , Yuda yose.,               2 Timoteyo 3 ; 1-5. 

Imana yacu, isabye uwuzagerwaho n’ubu butumwa wese kubukwiragiza hose uko ashoboye. Kuburira abandi ni inshingano ya twese. Nutababurira, amaraso yabo uzayabazwa. Uburire abari hafi yawe n’abari kure yawe, itumanaho ryaraje.  Ubu butumwa, ntukabugire ubwiru. Imigisha n’imbabazi by’Imana bibane nawe. ( Ezekiyeli 3 ;16-21 )                       

Turagushimiye Mana ku bw’imbabazi n’urukundo udukunda, ukicisha bugufi, ukaza kuvugana n’ubwoko bwawe. 

AMEN

